
Sitaya Kritam Agni Stotram or Vahnya Ashtakam

సీతాయా కృతం అగ్నిస్తోత్రం  అథవా వహ్న్యష్టకమ్

సీతా ఉవాచ -

ఉపతస్థే మహాయోగం సర్వదోషవినాశనమ్ ।
కృతాఞ్జలీ  రామపత్నీ సాక్షాత్పతిమివాచ్యుతమ్ ॥ ౧॥
నమస్యామి మహాయోగం కృతాన్తం గహనం పరమ్ ।
దాహకం సర్వభూతానామీశానం కాలరూపిణమ్ ॥౨॥
నమస్యే పావకం దేవం శాశ్వతం విశ్వతోముఖమ్ ।
యోగినం కృత్తివసనం భూతేశం పరమమ్పదమ్ ॥ ౩॥
ఆత్మానం దీప్తవపుషం సర్వభూతహృది స్థితమ్  ।
తం ప్రపద్యే  జగన్మూర్త్తిం ప్రభవం  సర్వతేజసామ్ ।
మహాయోగేశ్వరం వహ్నిమాదిత్యం పరమేష్ఠినమ్  ॥ ౪॥
ప్రపద్యే  శరణం రుద్రం  మహాగ్రాసం  త్రిశూలినమ్  ।
కాలాగ్నిం యోగినామీశం భోగమోక్షఫలప్రదమ్  ॥ ౫॥
ప్రపద్యే  త్వాం విరూపాక్షం భూర్భువఃస్వఃస్వరూపిణమ్ ।
హిరణ్యమయే గృహే గుప్తం మహాన్తమమితౌజసమ్ ॥౬॥
వైశ్వానరం  ప్రపద్యేఽహం  సర్వభూతేష్వవస్థితమ్  ।
హవ్యకవ్యవహం దేవం ప్రపద్యే  వహ్నిమీశ్వరమ్ ॥ ౭॥
ప్రపద్యే  తత్పరం తత్త్వం వరేణ్యం సవితుః శివమ్ ।
భార్గవాగ్నిపరం  జ్యోతిః రక్ష మాం హవ్యవాహన ॥౮॥
ఇతి వహ్న్యష్టకం  జప్త్వా రామపత్నీ యశస్వినీ ।
ధ్యాయన్తీ మనసా తస్థౌ రామమున్మీలితేక్షణా ॥౯॥
ఇతి కూర్మపురాణే పూర్వభాగే చతుస్త్రింశాధ్యాయాన్తర్గతం 
సీతాయా కృతం అగ్నిస్తోత్రం  అథవా వహ్న్యష్టకం  సమాప్తమ్ ।
కూర్మపురాణే ఉత్తరభాగే ౩౪/౧౧౬-౧౨౪

1



సీతాయా కృతం అగ్నిస్తోత్రం  అథవా వహ్న్యష్టకమ్

Proofread by PSA Easwaran

Sitaya Kritam Agni Stotram or Vahnya Ashtakam

pdf was typeset on August 13, 2022

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

